
KERWEREDD 1996 
 

Gunn Dach Ehr Leit, 

ä Johr is rum, nun isses soweit,  

mer feiere werre unser heilischie Kerwezeit! 

 

Am Freitag hammer se do owwe uff de Fels werrer zum Lewe erweckt,  

mer hann gesung. geplärrt, Bier getrunk un was uns sonscht noch alles schmeckt. 

 

Das Ganze geht bis Dienstag owend so weider,  

bis mer werrer die Kerb beerdische misse - Leider !! 

 

Awwer was ich Eich heit verzeel -- all wie ner do sitze,  

do mach ich bestimmt kä Witze, 

 

das was glei kommt is alles wohr,  

s‘is bassert im letschde Kerwejohr. 

 

Doch bevor ich jetzt lang dorumkrageele,  

dun ich Eich die Geschichtcher vun de Leit verzeele ! 

 

Straußbuwe: “Wem is die Kerb ?” 

Vorsjohr wars nem Kerl egal wieveel Sonne scheine,  

der haut sich die Brieh in de Kopp, bis in die Beine ! 

 

Dem wars worscht mit wem er Kommunikation betreibt, 

- der halt sich an e Klodeckel - zu seinem eigene Leid. 

 

Doch mit de Zeit warem sei Gesprächspartner e bisje still un härt  

un sei Zung laaftem ball vor lauder Lalle fert !  

Laafe könnt er nimmi un die Aue hot er sich verblitzt 

- er konnt efach gar nix mee, was‘m ebbes nitzt !! 

 

Wie der an e Taxi dro komm is ? - interessant wärs jo schunn,  

uff jeden Fall -- ich wäß net wie - isser no Lautre uffs Altstadtfescht kumm. 

 

Dort isser dann ingefall - des war net schlecht,  

er war awwer enner vun de ledschde Gäscht. 

 

E Zeitlang Balawer gemach - greift sich in de Kohlesack: 

“Ejejej - es Geld werd knapp !” 

 

Er schaffts noch bis uff e Bahnhofsbank  

wo‘s Sandmännche wart mitem kräftische Schlummertrank ! 

 

No Stunne uff de Wolke gehe werd er endlich wach  

un hot es erschdemol sei Portemonnaie uffgemach. 

 

Die Träne kommem in die Aue geschoß,  

denn in dem Beidel is a nix me los ! 

 

Er lehnt sich an die nächste Ecke 

un mennt, er mißt dodruff verecke ! 

 

Do kommt so Penner in e paar zorlische Lumpe,  

denne dut er dann a glei mol obumbe. 

Der gebt‘em sei letschde Grosche un dut sich debei ach e bisje ziere,  

damit der arm Tropp kann trotzdem hämtelefoniere. 

 

Es Lissje denkt: “Du kannsch mich mo !”  

un schickt‘em dodruff die Schwermudder no ! 

 

Uffm hämweg hats Fränzje schunn werre misse leide 

- der war an dem Dach werklich net zu beneide !! 

 

Im Lissje sei Schwermudder hat dem so dermaße die Hoor gewesch‘ 

-- hot a sei gudi Seit' - es bade war nämlich die nächst Zeit gestresch ! 

 

Hermer uff - kann ich do nur saan 

- leh‘ Dich bloß mot net mem Fränzje seiner Mudder an !! 

 

Straußbuwe: “Wem is die Kerb ?” 

“Leit Eis un Schnee net am rischdische Platz,  

baß uff, sonscht leische ganz schnell uff de Fratz !” 

 

Kennt enner vun Eich denne Spruch ? 

Denne hann ich außem alte Baurebuch. 

 

Die Baure hann anscheinend uff so Sprich geheert,  

denne is jo dessjohr iwwerhabt nix bassert ! 

 

Hermer uff - das ware noch Zeite, 

do iwwe vum Loos Karl bis no Nanzwiller war kenner se beneide, 

wie de Klaus die Stroß gesprenkelt hat metem Vieh seiner Scheiße ! 

 

Allewei fallt mers werrer in 

- jetzt mach emol kä Streß,  

do hätt ich jo beinächst de Dyck vergeß !! 

 

Der hat nämlich a Gülle gefahr,  

nor hat der gewart, bisser ausm Dorf draus war. 

 

Sei Fahrt war a ball rum, uns Güllefaß hing noch hinnedro,  

so kam de Günter endlich uff seim Acker o. 

 

Es dauerte nimmi lang, dann wurd er vun dem Geruch befreit,  

er war schun ganz froh un sei Grinse war breit. 

 

Er lehnte sich in Richtung Faß - zog de Hewwe! zu sich hie,  

damet se endlich freie Lauf krieht - die stinkich Brieh. 

 

Awwer anstatt uffs Feld - Herrgottsakramentnomolnausunnomolninn !, 

 kam die ganze Scheiße in die Fahrerkabin erinn !! 

 

Der is gebaad wor, vun owwe bis unne  

- bis der werrer gut geroch hot, des dauerte Stunne ! 

Die Aue sinnem vor de Kopp geschoß - mit em Wort: “Er war versteert”,  

ej -- so ebbes issm in seim ganze Lewe noch net bassert !! 

 

Die Tücke der Technik, do wersche verrickt, 

dodeno werd das Güllefaß erschde mol zur Inspektion geschickt, 

damit das Agregat beim nächschde insetze, 

net werrer de Fahrer dut verspritze !! 

 

Die Musik speelt, daß der arme Dropp net heile muß,  

e schänes Liedche zu seim Verdruß ! 

 

Straußbuwe: “Wem is die Kerb ?” 

Do jowwe hannse gehockt un hann vum Summer geträämt,  

drauße hat‘s währendesse Glatteis geräänt. 

 

Nodem se erschde Gehversuche gemach hotte, sinnse zum Entschluß gekomme,  

es Auto liewer stehe se losse un häm se laafe,  

als sich hinnerher weire e neies se kaafe ! 

 

- Nur de Toni net, der dut vezeehle: 

“Ich fahre do runner- ohne Probleme !” 

 

Un schunn hottense werrer Diskussionsstoff fer die nächste Stunn‘, 

 e Lösung hannse dann awwer doch net gefunn ! 

 

Wie die erschde sinn gang,  

wurd‘s denne uffm halwe Weg schunn ganz bang. 

 

De Dieter hätt sich besser solle am politische Kummerkaschde festhalle,  

als met de Fieß iwwerm Kopp do unne durch die Kurv se falle ! 

 

Korz druff, es Erika un de Dieter, die hanns noch flatsche geheert,  

s‘wars Karin un de Jürgen, die hann met ehnm Uffprall mit Sicherhät es Glatteis zersteert. 

 

Die zwä hann sich dann noch emol uff die Fels eruff geschafft, 

- das hottse gekoscht e ganz schäni Kraft. 

 

Eriwwer, eniwwer, vun Poschde zu Poschde 

- Zeit dut‘se das a noch koschde ! 

 

Owwe okumm konnte se grad noch de Toni abhalle,  

metsamt em Auto im Metzjer sei ehemalisch Wohnzimmer se falle ! 

 

Es Susi hot‘s glei richtisch gemach,  

das war nom erschde Sturz widder hellwach. 

 

De Inkaafskorb vor sich gestellt, 

ej -- das is doch net die Welt l 

Uff alle viere de Wänerstall erunner, 

direkt unner e parkendes Auto drunner !! 

 

Straußbuwe: “Wem is die Kerb ?” 

Un noch so e Glatteisopfer - de Vater, Klaus,  

der is a bei dem schreckliche Wetter die Deer enaus. 

 

Er wollt e bisje mem Hund spazeere gehe,  

joh - ää, zwä Schritt, dann konnt‘ er ach schunn nimmi stehe ! 

 

Er hat sich noch an de Lein‘ vun seim Karnickelreißer festgehall,  

der hott awwer 2 x Berzelbaam geschlaa un sich debei die ganz Schnuß verfall !! 

 

Zamme sinnse die Bergstroß enunner, de Vater hat die Gullies mem Hinnere bedeckt,  

während sei Hund uffm Ricke leit un alle viere vun sich streckt !! 

 

Zum Glick war die Hauptstroß schunn gestraut,  

sonscht hättense noch im Reis de Wohnzimmertisch ausenonnergebaut ! 

 

Zum Schluß e gut gemeenter Rot: 

- Kaaf der e großer Hund met rießische Kralle,  

der sich a bei Glatteis am Berg kann halle !! 

 

Straußbuwe: “Wem is die Kerb ?” 

So mancher vun Eich hat die Erfahrung schunn gemach 

- Feierwasser haut em allsemol ganz schä flach ! 

 

Un weils eweil ofangt do owwe drin se klabbere,  

dun ich Eich emol was vun zwä Buwe aus Neiremohr verblabbere ! 

 

Es war im Jahre - des Herrn ?? - vorisjohr !  

do sinn die Zwä no Gries gefanr - boär. 

 

Seefescht war, ab uffs Moped, de Scheitel gekämmt,  

s‘Milchheisje war zu - jetzt werd zu de Mädcher gerennt ! 

 

Endlich okumm - die Maschin is ganz glierisch,  

“Ich brauch sofort e Schoppe, sonscht wer ich noch wierisch !” 

 

Net lang gesucht - un als es erschde Ständche erwischt 

- Zack, de Schoppe in de Kopp – “Oäh, wie des zischt !” 

 

So geht das -- de liewe lange Daa,  

bisse sich ball am Schluß hann misse geeseitisch trah ! 

 

Dunkel wars längscht, die Sunn schunn ewig unnergang,  

gense Richtung Moped, weil das steht am anner Hang. 

 

Der lang Wesch - Stemmlersch Frank, dem werds zu bunt,  

denn ach so große Fieß werrn irchendwann mol rund ! 

 

“E Taxi mißt her” -- kommt em in de Sinn  

un guckt dodruff mol in de Geldbeidel eninn. 

 

“Kennt lange” - brabbelt er noch vor sich hie.  

vun Thume Andy is zwischezeitlich nix me se sieh ! 

 

Der is längscht zu seinem Mopedsche gewackelt  

un hängt an dem Ding, wie es Äffche wenns zappelt ! 

Er guckt noch erum un froht sich: 

“Wo issn der anner - der Depp ?!  

-- der is bestimmt annem Ständche hänge blebb !” 

 

Ewe net - der hat sich nämlich e Taxi gekrallt  

un hat dem Fahrer so lang sei Ziel erklärt, bis ders endlich schnallt. 

 

De Andreas längscht unnerwägs, sei Zustand wie bei rer trandesich Kuh,  

“Ohne denne anner, hann ich jetzt wennischtens mei Ruh !” 

 

Er sitzt uff seim Moped un sieht im Rickspichel nur,  

daß e Auto mit irgendebbes uffm Dach hinner ihm fuhr. 

 

Er iwwerleht vun welchem Auto er so e Aufbau kennt,  

do kommts‘em a schunn wie e Blitz durch Hern gerennt: 

 

“Du liewer Himmel, muß ich das jetzt erlewe,  

jetzt hann ich a noch die Griene am Hinnere klewe !” 

 

Er konnt efach abbiege wo er wollt,  

die Pollente hott ne immer verfolgt! 

 

Sei Blick geht uff de Tacho - jetzt bloß kä Fehler mache,  

im Ort 30 un außerhalb höchstens 70 Sache. 

 

Er war ganz zabbelisch, die Nerve warn schunn hie,  

sei Labbe not er ach schunn in Flensburch gesieh. 

 

De Frank im Taxi währendesse erhebt sich ganz leicht  

un guckt warum de Fahrer uff emol so schleicht. 

 

Er blinzelt die Scheib enaus - un sieht e Moped: 

“Des kommt mer doch bekannt vor - ej do werschde bleed ! 

Der wo do fahrt in Schlangelinie vorrenaus,  

sieht doch wie de Andy aus !” 

 

Der Betrag vum Taxameter rattert währendesse wie gesteert,  

er nähert sich schunn dem Bereich wo de Inhalt vum Geldbeidel uffheert. 

 

In Nerremohr is die Fahrt awwer dann zuend‘,  

wo sich de Andreas in 1. Linie dem besagte Auto zuwend. 

 

Der is sich vorkomm wie im Wald,  

als uff emol de Frank mem Taxi hinner ihm hallt. 

 

Fer die Zesch se zahle hannse misse zamme lee,  

awwer dodefor de Labbe zu behalle - war das net schä ?! 

 

Die Musik speelt e Liedche fer denne geile Tripp,  

awwer an dem Owend währener besser im Milchheisje blibb ! 

 

Straußbuwe: “Wem is die Kerb ?” 

Ob Worscht, ob Brot, ob Küche, ob Schmalz,  

beim Kalli krieche seit neichdem sogar es Geld gesalz. 

 

Seit mer do unne denne Dorflade hann,  

hann ich nimmi vor de Poscht vor verschlossene Türe gestann ! 

 

Briefmarke, Kaffee, Tee un Salade,  

ich weeß gar net, gebt‘s a noch Zeich fer in de Gaade ? 

 

Bistro, Poscht, Metz un Konditorei,  

von hinne bis vorre, von allem was debei. 

 

“Daß do jetzt was zu hole is”, hann sich so paar Spitzbuwe gedenkt, 

wenn‘se sich ogemelt hätte, hättne de Kalli bestimmt noch e warmi Worscht geschenkt, 

dann hätt er ne sei Wachhund nogejaaht, 

der reagiert nämlich nur uff Worscht - leicht angebraat. 

 

E Bernardiner hat er sich ogeschafft,  

nur ich glaab, dem fehlt noch e bessje Saft ! 

 

Do kennt e Panzer durch de Lade fahre,  

do dät der Hund an Schloof trotzdem net spare. 

 

Noch e Rot vun mir: 

“Du hascht doch unne noch e Zimmer frei,  

vermiet das doch an die Polizei !” 

 

Straußbuwe: “Wem is die Kerb ?” 

Es letscht war ich beim Zahnarzt - ich kann Eich saan,  

bis de do droo kommscht is am Zahn nix me dran ! 

 

Wie ich do so im Wartezimmer sitze un warde,  

sieh ich uffm Tisch die Zeitschrift ADAC - so e dicker Schwarde. 

 

Im Mittelteil hann ich‘s dann gefunn 

- die Pannestatistik 1995 - extra inngebunn. 

 

Jetzt fallt mers werre in,  

do war was iwwer Fraue drinn. 

 

Fraue hätte weniger Power - äh, Panne - als Männer, 

- sahn er mol, versteht das vun Eich Kerle enner ? 

 

Ich könnt do nur noch mem Kopp schittele  

un hann fer mich gedenkt, do muschde in de Kerweredd mo ordentlich dro rittele 

 

Wie‘s werklich aussieht, das werd Eich glei klar,  

do owwe uff de Autobahn Trier-Bermesens sinnse gefahr. 

 

Sie ware grad iwwer de Katzebacher Heh‘,  

do bleibt uff emol es Auto stehe ! 

 

Se zwett hannse dann prowert se starte,  

s‘hat sich awwer nix gedu – “Ej, solle mer jetzt warte ?” 

 

“Guck emol - im Tank is kä Troppe,  

kä Wunner, daß mer do hann misse stoppe !” 

 

Mit neuem Mut sinse no Katzebach an die Tankstell geloff,  

uff denne 2000 Meter hannse so mancher Haas un Ischel getroff. 

 

Dort hannse noch Kaution fer de Kannister gebott  

un uff de Autobahn serick, de Sprit in de Tank eninn geschott. 

So 3-4 hunnert Meter weit sinse kumm,  

dann wars awwer a schunn werrer erumm. 

 

Es blieb ne nix anneres iwwerich, 

die Tankanzeich war nämlich schunn werre unnerm Strich, 

als an die nächste Notrufsäul se tappe 

un e Hilfsleitung zum ADAC ansezappe ! 

 

Es is dann a glei enner kumm,  

der hot de Fehler a ball gefunn. 

 

De Spritschlauch hat er widder dragemach  

-- das war iwwerhaapt kä Sach‘. 

 

Nur beim Entlüfte vun dem Diesel,  

do hat der geschwitzt wie e läufisches Wiesel ! 

 

Es Miriam hat zu dere Zeit in Landstuhl im Krankehaus geschaff,  

dem hat‘s grad noch gelangt fer in de Mittagspaus e Tass Kaff. 

 

Im Erika sei Mann hats Auto hergericht am Dach devor,  

um die Sprittschleider iwwer de TÜV se fahre -- wie vor 2 Johr. 

 

Ä Glick, daß de Werner beruflich kä Autoschlosser is,  

sonscht war. bei solche Mißgeschicke, sei Auftragslage ziemlich beschiß ! 

 

Ich gewwes jo zu - die Pann‘ 

wurd verursacht vun em Mann. 

Awwer bassen uff, was ich Eich jetzt verzehle, 

dodebei brauch ich mich iwwerhaapt net se queele. 

 

No de Arwet, de Feierowend werd gefeiert,  

is e Auto vun Lautre häm - vun rer Fraa gesteiert ! 

Uff de Autobahn mem Platte leie blebb,  

es mennt nur noch: “Ej bin ich dann e Depp ?” 

 

Jetzt stelle Eich vor, die Fraa -- e jung Märe,  

soll e Rääfe wechsele -- wie schä das wäre. 

 

Es war schunn de Träne nahe 

- all sinse am vorbei gefahre. 

 

Was soll‘sen mache, 

es holt halt aus‘m Kofferaum die ganze Sache,  

bockt es Auto hoch, setzt de Schlissel ah,  

“Ooääh, der scheiß Rääf is jo immer noch drah !” 

 

De Rääfe dreht sich mit 

- ach war das e Schitt! 

 

Es Auto muß werrer runner, dann zerrt‘s un drickt‘s,  

awwer trotz allem Fluche dut sich nix! 

 

“Jetzt kennt doch emol enner halt mache”, denkt‘s fer sich, 

doch Peifedeckel, die lossens schä met seim Fiestasche im Stich. 

 

Jetzt hat‘s nur noch ens im Sinn,  

- Hilfe hole - un packt alles werrer in. 

 

Es laaft Richtung Landstuhler Abfahrt enuff, 

fahrt uff de anner Seit‘ doch grad de ADAC uff die Autobahn druff. 

Der hat‘s zum Glick winke gesieh 

un is a glei iwwer de Äsiedlerhof zu seim Auto hie. 

 

Joh -- Ruck-zuck war die Sach erledigt gewesst,  

war der Ersatzräaf noch voll Luft gepresst !! 

 

Die Musik speelt im Birgit e Liedche met veel Schwung,  

weilem an dem Daa ehr ganze Nerve sin geschwunn ! 

 

Straußbuwe: “Wem is die Kerb ?” 

Isses mechlich, daß mer sich beim Kühlschrank uffmache die Zehe breche kann ? 

Ejoh !  

Wenn mer nämlich e Flasch Sprudel aus‘m Kühlschrank hole dut  

un de Blick uff rer nachrutschenden Salatgurk ruht,  

loßt mer die Flasche efach falle  

um die Gummer uffsehalle.  

Ein Schrei erschallt, ganz spitz - so richtisch grell,  

s‘is klar, daß bei sonem Uffprall kä Zeheknoche halle will.  

Brille Peter hats noh 4 Woche deshalb sichtlich genoß,  

als er sich de Gibs vum Fuß hat mache geloß !! 

 

Isses mechlich, daß mer sich beim große Geschäft uffm stille Örtche de Finger uffreißt ? 

Ejoh !  

Wenn mer beim Zusperre vun de Klodeer de Finger in so rer Öse vum Schlisselohänger vergeßt. 

Fron‘ Schulzes Sascha, der hat sich in de Opel-Lehrwerkstatt de Finger uffgereß ! 

Trotz reichlich Erfahrung mit der Materie  

Dut‘em so ebbes noch als Voll-Profi bassere !! 

 

Isses mechlich, daß mer sich mem Bicheleise de Backe verbrennt ? 

Ejoh !  

Wenn mer hiegeht un e Furnier uff die Brettkant bichele muß,  

hallt mer das Bicheleise erseht mol an die Nuß.  

Un weil mer zwischezeitlich fer die Arwet schunn e neies Eise hat,  

loßt mer‘s alde leie, weil‘s neie e bisje besser is uff Zack !  

Stecker in die Stromdos, Eise an de Backe uff die schnelle,  

das verbirgt -- er hots gemerkt - e ganz schäni Gefahrenquelle !  

S‘fangt o se brutzele un mächtich se stinke,  

de Kolleg sieht mer schunn mem Jodfläschje winke,  

de Backe werd rot - mer solls net menne,  

dotro könnt mer denne Kerl e Zeitlang vun weitem erkenne !  

Fron‘ de Frank -- So wie er, das kann hier keiner,  

das macht em halt aus als richtischer Schreiner !! 

 

Straußbuwe: “Wem is die Kerb ?” 

Fer Frischverliebte war der Winter ziemlich recht,  

das Glatteis war mehr recht als schlecht  

un wemmer sich schunn in de Arme hott,  

konnt de anner nimmi so schnell fort ! 

 

Nur die Autofahrer - die durch die Arwet gedrängt - ware net zu beneide,  

manche hotte e Färb im Gesicht, als wärn‘se aus Kreide. 

 

Do hann e paar ogefang hinnerm Steier zu bede 

- hot nix geholf, sie dun trotzdem die Konjunktur der Werkstätte belewe, 

 

das ganze kennt Eich a e junger Kerl berichte,  

vun dem ich Eich erzähl die Geschichte. 

 

Doch um uff de Punkt se komme,  

muß ich e bisje aushole un mich an de Ofang drolle ! 

 

Ich glaab es war uff St. Martin, de Gaul war schunn werrer im Stall, 

do hat er do unne in de Schulstroß bei seiner Familie gehall. 

 

Sei neier BMW hat er vorgestellt 

- mer hätt kenne menne, es war de schänschde uff de Welt ! 

 

Joh - 14 Daa druff hot er ne schunn in de Werkstatt,  

es war awwer nur e Rääfe platt. 

 

- Näh ! - es war a noch de Kofferraumdeckel uff,  

es issem joh so e Vorrerpälzer hinne druff !! 

 

So drei orrer vier Woche no der Reparatur, 

3 Uhr schlaat grat die Kicheuhr, 

er schafft sich ausem Bett eraus 

un guckt noch korz es Fenschder naus. 

 

Met Aue - dick wie Dauweeier,  

sah er aus, als kam er grad vun rer große Feier. 

 

Dann wie jede morje die selb Prozedur: 

wesche - kämme - Zahnpasta pur ! 

 

Kaffee koche, oziehe, esse  

un es Pausebrot blos net vergesse. 

 

Dann fahrt er es Auto aus de Garage eraus,  

will fers Dor zumache grat ausem Auto naus. 

 

Dodebei isses dann bassert,  

mer hats bis do howwe im Wänerstall scheppere geheert. 

 

Sei BMW is erschd ganz langsam, awwer dann wurds bitter,  

immer schneller rickwärts die Bergstroß enunner geschlittert,  

bis es hat e Schlag geduh,  

do hot das arme Gefährt sei Ruh ! 

 

Em Olli hats zum Glick nix gemach, 

nur seit dem Daach is der morjens immer hellwach. 

 

Deletscht hann ich gesieh, wie er vor die Garage gang is prowere,  

Olli, ich kann der nur saan: “Bei denne Grade dut‘s net gefreere !” 

 

Straußbuwe: “Wem is die Kerb ?” 

Von Vereine is mers jo geweent,  

daß man sich mindestens 1 x im Johr auf irgendeine Sitzung quält. 

 

Dasselbe dut jedesmol do unne im Rathaus bassere,  

wenn sich die Leit fer die Jagdversammlung zamme scheere. 

 

So wars a werrer vor nem halwe Johr geloff,  

die Jäger, Baure un annere hann sich getroff. 

Sie hann diskutiert un wichtiche Rede geschwung,  

so is der ganze Owend doch im Nuh verunn. 

 

Un weil das veele Schwätze so e trockeni Kehl verursacht hat,  

hann sich 4 Mannsleit im Anschluß an die Sitzung uff de Weg ins Sportheim gemach. 

 

Metern Auto is das Ruck-zuck bassert, 

das war so manchem dann e Asbach wert ! 

 

Das Dumme an dem Owend war nur,  

Asbach war all, s‘gab Kümmerling pur ! 

 

Iwwer 70 Fläschelscher - un die hann noch net gelangt, 

denne Spichel wo die gesoff hann hängt jetzt dort an de Wand ! 

Un zur Verdünnung vun dem Magenbitter,  

hannse noch Bier getrunk - so manche Liter ! 

 

Das Ganze hot dann awwer a irgendwann sei End‘, 

spätestens wenn sich die ganz Konzentration uff e Klobrill beschränkt. 

 

Sie packe dodruff ehr 7 Sache,  

um sich uff de hämweg zu mache. 

 

Kaum de Ausgang gesieh,  

leht sich de Loos Karl a schunn hie ! 

 

Heile Dieter un Maue‘s Karl stelle ne werrer uff die Füße,  

s‘helft alles nix - de Bode war hart - un die erschde Bause sprieße ! 

 

So geht das de ganze Weg, vum Sportheim bis no Nerremohr,  

- a de Wolf Karl laaft 3 Schritt serick un 2 Schritt vor ! 

 

Sprichelcher wern gekloppt, Witze gereß un lauter solche Sache  

-- in sonem Zustand kammer iwwer alles lache ! 

 

Bei dem Schauspeel hät mer misse Maisje speele,  

do kennt mer noch veel mä verzehle. 

 

Uff jeden Fall - das is kä Sage,  

is so mancher unner uns degeh de reinschde Waisenknabe ! 

 

Die schlimmste Trinkerei seit Johre, 

es war e Saufe ohne Grenze !! 

Dodruff hann sich die 4 geschwor: 

“Das done kommt so schnell nimmi vor!” 

 

Straußbuwe: “Wem is die Kerb ?”

Bevor ich zum Schluß komm, will ich mich ohne Schranke 

fer die Unnerstützung vom Arbeiterverein, de Musiker un bei alle annere die uns geholf hann 

bedanke !! 

 

Ehr Leit drum dun jetzt all die Hänn aus de Sack eraus  

un gewwe denne Leit ehr verdienter Applaus ! 

 

Un so mancher der do jowwe sei Name konnt here,  

der wert sich dodriwwer doch hoffentlich net steere. 

 

Ehr hann jetzt bestimmt Derscht un wolle e paar Schoppe schligge,  

drum dun ich mich jetzt a nimmi länger uff der Lader rumdrigge. 

 

Fer die Getränke hats Susi un de Toni a reichlich gesorcht  

un fer de Hunger gebt‘s do jowwe ach genügend Worscht. 

 

Ich menn allemol es langt fer das do Johr,  

ich hann jo heit a noch was anneres vor. 

 

A‘schließend dun mer noch die 3 Erschde tippele,  

hoffentlich dun sich dodebei net unser Fieß. verknibbele ! 

 

Awwer bevor mer dodezu komme das alles zu genieße,  

will ich noch unser schäner Kerwestrauß begieße: 

 

“DU SOLLSCHT ES GANZE JOHR IWWER HENKE, 

DAß MER NOCH LANG AN UNSER KERB SERICK DENKE !” 

 

Straußbuwe: “Wem is die Kerb ?” 

 

Ich saan Eich noch Tschüs un Aufwiedersehn‘  

un feiere mer bloß unser Kerb recht schön ! 


